
七言古體

【唐昭宗賜錢武肅王鐵券歌】

妖兒初下含元殿，天子仍居少陽院。

諸藩從此擁連城，朝貢皆停事攻戰。

岐王已去梁王來，長安宮闕生蒿萊。

天目山前異人出，金戈雙舉風煙開。

羅平惡鳥啼初起，犀弩三千射潮水。

歸來父老拜旌旗，釃酒捶牛宴鄉里。

擊裘駿馬驕春風，錦袍玉帶真英雄。

詔書特賜誓終始，黃金鏤字旌殊功。

虎符龍節彤弓矢，後嗣猶令赦三死。

盡言恩寵冠當時，天府丹書未逾此。

摩挲舊物四百年，古色滿麵凝蒼煙。

天祐宰相署名在，尋文再讀心茫然。

古來保族須忠節，愛此幾人還覆滅。

王家勳業至今傳，不在區區一方鐵。

人生富貴知幾時，泰山作礪徒相期。

行人曾過表忠觀，風雨斷蘚埋殘碑。

【太白三章】

太白初升北斗落，

行人早起車鳴鐸。

豈願身離父母邦？

山川路遠非不惡，

貧賤未知生處樂。

太白正高北斗低，

行人出關雞亂啼。

他鄉無人是知己，

欲歸未歸東復西，

弊裘愧見家中妻。

太白猶懸北斗沒，

行人衣上霜拂拂。

下馬飲酒歌苦聲，

新豐主人莫相忽，

人奴亦有封侯骨。

【江上看花】

兩年京師不見花，青衫白馬驅塵沙。

今年江邊偶無事，狂醉爛熳尋春華。

遊蜂飛蝶日妍暖，紅紫正發紛交加。

穿蹊每入鄰媼圃，叩門或到山僧家。

漸老都無少年樂，底用蕭鼓隨行車？

攀條繞樹對吟詠，不忍歸去至日斜。

花應得我相慰賞，似笑欲舞爭矜誇。

我如無花亦寂寞，閉戶有酒誰能賒？

夜來茅屋臥聞雨，曉起走看成谘嗟。

飄英墮萼不可綴，餘豔只似銷殘霞。

明知春色不久住，豈料便去難留遮。

野鶯啼罷一回首，恨與芳草盈天涯。

【中秋玩月張校理宅得南字】

八月望夜天如藍，海色卷霧山收嵐。

玉盤元沉龍窟底，忽起萬丈誰能探？

初來空中光尚濕，孀娥寒鬢風巘蒐。

人言一年此最好，金精水氣秋相涵。

小星盡去大星在，芒角欲吐敢與參。

天將洗眼照下土，啖食肯縱妖蟆貪？

穿深窺暗不遺隙，罔兩忌影逃岩嵌。

前年客中憶見之，家人怨別方喃喃。

荒山不知佳節至，垂首憑案尋書蟫。

但怪流輝入敗戶，油燈失焰留孤龕。

起行陰林不用炬，剝啄獨叩峰西庵。

虯蛇亂踏心膽悸，怪影走石皆楓楠。

即呼道人共載酒，放舟直下夫容潭。

翻翻驚鶻落樹杪，吹笛正和烏飛南。

今年在舍反寂寞，暗室困臥如僵蠶。

乾愁無端負良夜，月固不言我則慚。

人無賢愚競玩賞，況我清景性所耽。

忽憶諸君隔河水，持被就宿聆高談。

為呼老婢掃庭宇，一席盤飣梨與柑。

江城重閉萬家寂，樓鼓近聽才撾三。

空階淒其覺露泫，虛牖窈窕疑煙含。

婆娑欲留月伴影，素鸞西下煩停驂。

明宵復出已難似，動別經歲嗟何堪！

尊前此月又此客，世所難遇心應諳。

關山幾處未解兵，擊析不寐愁丁男。

南鄰歌舞北鄰哭，月雖同照異苦甘。

何人為我揮天戈？乾坤多難俱平戡。

行者得還居者樂，清光所及恩皆覃。

懸知此願未易遂，憂來舉盞從沉酣。

須臾眾散曉蟲急，古桂吹落自毿毿。

【送王太守遷雲間】

男屠豬羊女釃酒，共禱神祠留太守。

太守今年遷大州，除書已下誰能留？

兩州相去無百里，失君應愁得君喜。

安得如君數十人，一時盡福東南民？

【謝陳山人贈其故弟長司所畫山水】

大髯袖中有廬霍，嵐氣噴人寒色薄。

出贈生綃一幅圖，雲是小髯之所作。

我嘗遊君伯仲間，仲今已沒空見山。

畫中無限磐礴意，使我坐見愁滿顏。

重厓復澗迷樵路，煙蘿冥冥晝如暮。

溪閣風生醉客眠，野橋月出歸僧度。

櫪林蒙密楓林高，深處似有猩鼯號。

滿空雲凍動秋思，飛泉落日何蕭騷。

揮毫若此難再得，白鶴何時返鄉國？

良工自古多苦心，留賞人間賴遺墨。

南宮北苑皆已仙，此圖與之當並傳。

坐嗟存歿意難報，作歌愧匪瓊瑤篇。

【書夢贈徐高士】

真人高居紫霞房，靈津夜灌通桃康。

其神不雕駐景光，名籍早入丹臺藏。

道成驂虯麵虛皇，淩攝梵炁遨穹蒼。

下視群生墮迷方，倏忽起滅更喜傷。

我嘗夢遊至其傍，廣庭淨發眾妙香。

仙媛神官儼成行，坐考雲笈披琳琅。

稽首歸依大醫王，願憫濁世同淪亡。

龍根珍脯不可嘗，但覺凡火燒饑腸。

身心俱病孰為攘，王言授我何敢忘。

空山無人覺在床，海月未落天蒼茫。

佐卿化鶴來吾鄉，朱冠縞衣傾而長。

篋中活人何所將？苓參朮芎枳桂薑。

學仙曾聞道非常，幸賜大藥和陰陽。

擔參飛裾上翱翔，人間遍施甘露漿。

掃除熱惱俱清涼，疾苦不生壽無量。

【劉松年畫】

樵青刺篙勝搖漿，船頭分流水聲響。

青山渺渺波漾漾，白鷗飛過時一兩。

載書百卷酒十壺，日斜出遊女兒湖。

鄰舟買得巨口鱸，醉拍銅斗歌嗚嗚。

此樂除卻江南無。

【題武昌魏槃所藏畫】

楚山遠吐參差碧，虛閣開臨係船石。

沙樹凋時鄂渚秋，江鷗沒處湘潭夕。

閣中幽人坐讀書，書聲入水驚龍魚。

欲吹短笛相尋去，黃鶴磯頭好待予。

【送葉卿東遊】

聞君辭家今幾年，布衣線斷芒屨穿。

江湖夢回燈火夜，聽雨每憶山中田。

兵戈忽斷故鄉路，雖有兩足歸無緣。

上書願雪父兄恥，畫地聚米籌山川。

居然無成困逆旅，白日但看孤雲眠。

時人不容禰生傲，坐客豈信毛公賢？

黃金已盡酒徒散，壯士反為兒女憐。

饑吟倚壁氣未餒，有事病鶻棲荒煙。

卻欲南遊探禹穴，僕夫整駕雞鳴前。

波濤翻江畏饑鱷，霧雨連海愁飛鳶。

相逢誰肯問憔悴，山水自為窮人妍。

乾坤無家去何止，飄泊不異回風船。

區區願君自愛惜，今古遇合無非天。

亂離貧賤何足歎，王孫亦在道路邊。

我今豈少四方志，讀書坐破床頭氈。

恩仇兩無欲誰報，送子空歌寶劍篇。

【題韓長司所藏山水圖】

參卿昔在西安幕，騎馬看山時出郭。

終南泰華勢最高，橫作秋雲掃寥廓。

秦川漢苑萬里開，酒醒望遠登荒臺。

日斜渭上歸人渡，嶽暗關中飛雨來。

此處奇觀絕天下，何事歸來猶看畫？

畫中小景似江南，黃葉漁村見煙含。

莫戀江南真故鄉，蓴鱸炊熟酒船香。

美人不是滄洲客，去去宜登白玉堂。

【煮石山房為金華山人賦】

山人不飯粳稻香，笑指白石為餱粳。

金華之石猶可食，元是舊牧初平羊。

荊榛拾歸夜深煮，自言久服能輕舉。

但令隨處有雲根，不問青天旱無雨。

我生無力耕西疇，硯田欲枯抱饑憂。

便當從君學此術，絕勝乞米監河侯。

【九日與客登虎丘至夕放舟過太平山】

昨日風雨今日晴，天意令人作重九。

登高未用憶龍山，吊古竟須尋虎阜。

秋清人稀葉滿寺，屐齒無聲石苔厚。

我來但欲問前王，不知伯氣銷沉久。

下穿山骨葬弓劍，銀海夜寒空不朽。

樓臺荊棘今幾變，英雄誰似青山壽。

十年自歎在塵土，雞鳴起逐途人走。

茲遊喜出世網外，相攜況是同心友。

盤梯共上峰頂塔，欲觀東海攀北斗。

中原不見鴻雁來，浮雲萬里空回首。

鐘聲催送晚出寺，棲鴉已滿祠前柳。

秋風吹林客醉時，夕陽下嶺僧歸後。

山留好月續清景，乘興夜過漁村口。

放船不覺露沾衣，滅燭始看星在罶。

金陵酒熟來謫仙，赤壁歌殘泣嫠婦。

人生此樂信難得，夢幻功名有時有。

它年何必問誰健，但令不負持螯手。

詩成底用刻山石，為寄龍門說空叟。

明朝來借白雲泉，淨洗從前千劫垢。

【夜發錢清】

錢清渡頭船夜開，黃茅苦竹聞猿哀。

客官釃酒水神廟，風雨滿江潮正來。

蒸飯炊魚坐蓬底，不覺舟行兩山裏。

棹歌早過越王城，東方未白啼鴉起。

【草書歌贈張宣】

昔聞汝祖東吳精，醉傳草聖醒而驚。

汝今能飲不滿杓，逸氣欲與相崢嶸。

高堂把筆若把槊，長綃一拂悲風生。

陰垂大澤雷雨過，響破巨峽波濤傾。

揚揚遊絲罥晴晝，落落高鬥回寒更。

飲猿連臂深澗絕，饑鶻捩翅荒煙橫。

自言靜裏觀萬物，故能變化窮其情。

嗟餘少本好劍舞，學書晚方從父兄。

終焉懶惰不得就，塵滿硯田長廢耕。

覽時撫事每有感，胸次矹硉何由平。

空齋往往出怪語，吟聲相應饑腸鳴。

篇成請君為我寫，墨沈灑壁從奔崩。

是時黃雲閉歲暮，返照忽出寒江明。

手隨意到不留阻，正似突騎陰山行。

令嚴不聞戈甲響，一夜下盡名王城。

安得師行亦如此，頃刻坐見乾坤清？

喧呼作歌聊贈汝，愈使流淚沾衣纓。

【獨遊雲岩寄周砥】

城西諸山非不奇，我遊獨與茲山宜。

紅櫻春開山後寺，白水夏滿山前陂。

幽居況與山不遠，鐘鼓每到空齋帷。

雨餘煙中落日下，曳杖往讀頭陀碑。

兩崖蒼蒼石色古，枇杷樹高陰滿池。

殿燈欲昏上群鼠，塔鈴已靜蹲孤鴟。

興來即遊興盡返，迎送豈要山僧知。

困窮喪亂豈無感，正賴此境忘吾悲。

嗟君何為乃自苦，破韉短策塵中馳。

掛帆能來亦未晚，浦口三日南風吹。

【練圻老人農隱】

我生不願六國印，但願耕種二頃田。

田中讀書慕堯舜，留待四海升平年。

卻愁為農亦良苦，近歲征役相煩煎。

養蠶唯堪了官稅，賣犢未足輸丁錢。

虯須縣吏叩門戶，鄰犬夜吠頻驚眠。

雨中投泥東鑿塹，冰上渡水西防邊。

幾家逃亡閉白屋，荒村古木空寒煙。

君獨胡為有此樂，無乃地邇秦溪仙？

門前流水野橋斷，不過車馬唯過船。

秧風初涼近芒種，戴勝曉鳴桑樹顛。

短衣行隴自課作，兒子饁後妻耘前。

白頭雖復勞四體，若比我輩寧非賢？

旅遊三十不稱意，年登未具粥與沄。

便投筆硯把耒耜，從子共賦豳風篇。

【嘗蒲桃酒歌】

西域幾年歸使隔，漢宮遺種秋蕭瑟。

誰將馬乳壓瑤漿？遠餉江南渴吟客。

赤霞流髓濃無聲，初疑豹血淋銀罌。

吳都不數黃柑釀，隋殿虛傳玉薤名。

聞道輪臺千里雪，獵騎弓弦凍皆折。

試唱羌歌勸一觴，氈房夜半天回熱。

絕味今朝喜得嘗，猶含風露萬珠香。

床頭如能有五斗，不將輕博涼州守。

【送高二文學遊錢塘君梁人與餘異譜】

我家本出渤海王，子孫散落來南方。

只今遙承幾世後，坐棄戰陳談文章。

嗟君渡江此相遇，知有遠族猶居梁。

嘗聞四海盡兄弟，況我同姓能相忘？

十年近舍道南宅，歲時拜父登高堂。

君年雖少志則壯，不肯與世相低昂。

讀書閉閣人罕識，明月夜照聲琅琅。

欲將古道共推挽，豈顧薄俗譏迂狂。

君來不欲是王式，我行或止非臧倉。

亂離正賴相慰藉，何事遠別遊錢塘？

錢塘舊國我所到，江山自存人已亡。

雁鶩長雲暮陂淡，牛羊落照秋陵荒。

繁華銷盡莽蒼出，君行見此能無傷？

西風吹塵扇難障，不如歸臥須時康。

一饑小事何足道，故國尚有霜英黃。

【贈李外史】

仙人飄飄若雲風，來去倏忽誰能窮？

豈唯上界足官府，往往亦在塵埃中。

我欲尋真向五嶽，亂後舊路迷榛蓬。

天雞未鳴夜谷暗，海鶴已去秋壇空。

丹崖碧澗瑤草歇，洞府一棨無由通。

陌頭驚逢李道士，自說柱史為吾翁。

傍人相傳解起死，袖裏有丹如日紅。

我聞安期古策士，親見楚漢爭雌雄。

終然濁世不肯住，渡海徑去先飛鴻。

玄洲東望才只尺，彩霞幻結金銀宮。

何當共赴食棗約，三花醉折春蒙蒙。

回看城郭煙霧杳，大笑下士真沙蟲。

【聽教坊舊妓郭芳卿弟子陳氏歌（時至正己亥歲作）】

文皇在御升平日，上苑宸遊駕頻出。

仗中樂部五千人，能唱新聲誰第一？

燕國佳人號順時，姿容歌舞總能奇。

中宮奉旨時宣喚，立馬門前催畫眉。

建章宮里長生殿，芍藥初開敕張宴。

龍笙罷奏鳳弦停，共聽嬌喉一鶯囀。

遏雲妙響發朱唇，不讓開元許永新。

繡陛花驚飄豔雪，文梁風動委芳塵。

X-GORB Books | zh.wikisource.org | CC BY-SA 4.0 17 / 26



大全集/08

翰林才子山東李，每進新詞蒙上喜。

當筵按罷謝天恩，捧賜纏頭蜀都綺。

晚出銀臺酒未消，侯家主第強相邀。

寶釵珠袖尊前賞，占斷春風夜復朝。

回頭樂事浮雲改，瘞玉埋香今幾載。

世間遺譜竟誰傳，弟子猶憐一人在。

曾記霓裳學得成，朝元隊裏藝初呈。

九天聲落千人聽，丹鳳樓前月正明。

狹斜貴客回車馬，不信芳名在師下。

風塵一旦禁城荒，誰是花前聽歌者？

從此飄零出教坊，遠辭京國客殊方。

閉門春盡無人問，白髮青裙不理妝。

相逢為把雙蛾蹙，水調梁州歌續續。

江南年少未曾聞，元是當時供奉曲。

朝使今年海上歸，繁華休說亂來非。

梨園散盡宮槐落，天子愁多內宴稀。

始知歡樂生憂患，恨殺韓休老無諫。

傷心不見昔人歌，汾水秋風有飛雁。

此日西園把一卮，感時懷舊盡成悲。

含情欲為秋娘賦，愧我才非杜牧之。

【床屏山水圖歌】

畫師知餘愛青山，久墮塵網無由還。

故將列岫寫屏障，使我臥起於其間。

從此長如宿清境，枕上分明見峰嶺。

爐煙曉入帳中飛，擁被驚和白雲冷。

丹崖碧樹層層開，江雨遠逐孤帆來。

就中樓閣是何處？仿佛神女巫陽臺。

楚山修竹瀟湘水，似有清猿忽啼起。

江南千里夢遊歸，半床落月高堂裏。

【方隱君山園】

吳興城南山水勝，竹樹參差萬家映。

幽深誰似隱君園，車馬不來雞犬靜。

兩溪回通柳巷曲，一峰立對柴門正。

東西別墅憐更好，孤棹往來隨晚興。

總令種菜不種桃，新製長镵木為柄。

家僮頗解候天時，鄰叟還能論地性。

交交林路翳復開，活活野泉流不定。

清晨聞鳥欣獨往，濃綠潑晴畦色淨。

老葉垂根孤蚓號，殘英綴梗群蜂競。

乍縈新蔓喜籬長，欲迸晚芽嫌土硬。

此時采擷自足飽，肯為食肝煩縣令？

古來名園悉可數，金谷辟強誇獨盛。

鑿石圓開弄月池，買花深作行春徑。

愛妾宵陪乘燭宴，狎朋晝接流觴詠。

長年歡樂豈知極，回首芳菲屬它姓。

只今誰解問遺蹤，斷甓摧垣無一剩。

乃知厚業要德守，那得衰榮但言命。

君能勤儉遺子孫，應有佳名書郡乘。

【觀顧蕃所藏宋賜進士絲鞭歌】

臚傳殿下呼名字，進士新充探花使。

內人綰結彩鞭成，恩與宮袍一時賜。

不用頻將柳下揮，馬蹄得意自如飛。

影嫋夕陽何處去，曲江園裏宴初歸。

天街直拂花枝過，擇婿高樓彩球墮。

令人把玩憶當時，零落春風幾縷絲。

【憶昨行寄吳中諸故人】

憶昨結交豪俠客，意氣相傾無促戚。

十年離亂如不知，日費黃金出遊劇。

狐裘蒙茸欺北風，霹靂應手鳴雕弓。

桓王墓下沙草內，仿佛地似遼東城。

馬行雪中四蹄熱，流影欲追飛隼滅。

歸來笑學曹景宗，生擊黃獐飲其血。

皋橋泰娘雙翠娥，喚來尊前為我歌。

白日欲沒奈愁何，回潭水綠春始波，

此中夜遊樂更多。

月出東山白雲裏，照見船中笛聲起。

驚鷗飛過片片輕，有似梅花落江水。

天峰最高明日登，手接飛鳥攀危藤。

龍門路黑不可上，松風吹滅岩中燈，

眾客欲歸我不能，更度前嶺緣崚嶒。

遠攜茗器下相候，喜有白首楞伽僧。

館娃離宮已為寺，香徑無人欲愁思。

醉題高壁墨如鴉，一半欹斜不成字。

夫差城南天下稀，狂遊累日忘卻歸。

座中爭起勸我酒，但道飲此無相違。

自從飄零各江海，故舊如今幾人在。

荒煙落日野烏啼，寂寞青山顏亦改。

須知少年樂事偏，當飲豈得言無錢？

我今自算須未老，豪健已覺難如前。

去日已去不可止，來日方來猶可喜。

古來達士有名言，祇說人生行樂耳。

【明皇秉燭夜遊圖】

華萼樓頭日初墮，紫衣催上宮門鎖。

大家今夕燕西園，高爇銀盤百枝火。

海棠欲睡不得成，紅妝照見殊分明。

滿庭紫焰作春霧，不知有月空中行。

新譜霓裳試初按，內使頻呼燒燭換。

知更宮女報銅簽，歌舞休催夜方半。

共言醉飲終此宵，明日且免群臣朝。

只憂風露漸欲冷，妃子衣薄愁成嬌。

琵琶羯鼓相追續，白日君心歡不足。

此時何暇化光明，去照逃亡小家屋。

姑蘇臺上長夜歌，江都宮裏飛螢多。

一般行樂未知極，烽火忽至將如何？

可憐蜀道歸來客，南內淒涼頭盡白。

孤燈不照返魂人，梧桐夜雨秋蕭瑟。

【黑河秋雨引賦趙王孫家琵琶蓋其名也】

胡天夜裂天垂泣，雲壓鷹低翻翅濕。

髯王醉影抱寒驚，氈殿嘈嘈箭鳴急。

紅冰淚落衰燈下，倒卷河流入弦瀉。

瘦駝臥磧歇鈴車，撲朔陰沙鬼行野。

漢魂私語鬢風淒，都護營荒咽凍鼙。

蘭山木葉連愁起，散入塞門三萬里。

夢斷金蟾隔煙小，青摐埋聲秋不曉。

【期張校理王著作徐記室遊虎阜】

前身似是雲水僧，餘習愛覓名山登。

最憐虎阜在平地，一丘勢敵千崚嶒。

缺厓深深翳密葉，欹石兀兀纏危藤。

昔年無事恣幽賞，拄杖叩門來屢曾。

風廊聽竹移廣簞，雪屋煨芋明高燈。

禪堂素壁醉題滿，老衲喜客無嗔憎。

別來三載困塵土，散落略盡同遊朋。

谷猿清叫煙霧隔，宵夢欲往天瞢瞢。

幽懷鬱抱不得寫，一月雨聲眠枕肱。

相親尚有北郭友，材盡齊楚慚曹滕。

張君名駒稟神駿，王子快鶻生鋒棱。

並淹客館校遺籍，雲路萬里違騫騰。

徐卿亦是瑚璉器，遠役又欲行擔簦。

明朝山鵲定鳴霽，跬步可遊何不能？

一林一澗幽景在，遙想與鵲無虧增。

朱櫻綠筍雖已過，正愛夏木陰層層。

欲營此行況甚易，婦有藏酒魚新罾。

出城不必借車馬，已辦布襪青行縢。

吾儕雖窮自有樂，相聚豈比蟲郤郤。

亂離撥棄且勿道，願賦妙語留傳謄。

【廣陵孫孝子愛日堂】

昔自中原兵甲動，志士憂時久心痛。

千村殺戮雞狗無，骨肉誰家保相共？

揚州受禍聞最深，徒恃堅城鐵為甕。

城中義丁一百萬，坐委溝溪不成用。

至今草長髑髏臺，月黑精靈尚哀慟。

君時負親獨竄匿，何異網魚逢脫縱？

X-GORB Books | zh.wikisource.org | CC BY-SA 4.0 25 / 26



大全集/08

此明朝作品在全世界都属于公有领域，因为作者逝世已经超过100年，且作品于1931年1

